
Annwyl Llŷr, 

Cyngor i’r Llywodraeth ar wella amgylcheddau dŵr 

Roedd yn bleser cyfarfod â chi a’ch tîm ar 3 Mehefin i drafod nifer o faterion sydd wrth wraidd ein dau gylch 

gwaith, gan gynnwys gwydnwch bwyd, ansawdd dŵr, adfer natur a newid hinsawdd - pob un ohonynt wedi’i 

gysylltu’n gynhenid. 

Yn ystod y cyfarfod hwnnw, soniais y byddwn yn cynnull bwrdd crwn ar ansawdd dŵr ar 17 Mehefin 2026, gan 

ddod â rhanddeiliaid lleol a chenedlaethol ynghyd. Mae gwella ansawdd dŵr yn flaenoriaeth imi oherwydd ei 

gyfraniad at wydnwch cymunedau, ecosystemau a chenedlaethau’r dyfodol. Teimlais ei bod yn bwysig creu cyfle 

i’r rhai sy’n gweithio ar lawr gwlad, yn enwedig drwy bartneriaethau dalgylch ac ymddiriedolaethau afonydd, 

gyfnewid safbwyntiau a phrofiadau er mwyn llywio fy ngwaith yn y maes hwn. Mae’r llythyr hwn yn crynhoi’r 

drafodaeth ac yn adlewyrchu barn y cyfranogwyr ar rai o’r materion allweddol a’r cyfleoedd i weithredu. Ceir 

crynodeb o’r prif bwyntiau a godwyd isod, ynghyd â nodyn llawn o’r cyfarfod yn Atodiad 1. 

 

2022–2026 

Ym mis Gorffennaf 2026, bydd pedair blynedd wedi mynd heibio ers i Lywodraeth Cymru gynnull yr 

Uwchgynhadledd gyntaf ar Lygredd Afonydd i fynd i’r afael ag effaith ffosfforws ar Ardaloedd Cadwraeth Arbennig 

(ACA) afonol. Bryd hynny, nododd y Prif Weinidog ar y pryd fod llygredd ffosfforws yn afonydd Ardaloedd 

Cadwraeth Arbennig (ACA) Cymru yn broblem ddifrifol nad oes ateb hawdd iddi. Mae’n cael effaith sylweddol ar 

yr amgylchedd, adeiladu tai, cynhyrchu bwyd a rheoli tir. 

Yn y blynyddoedd a ddilynodd yr Uwchgynhadledd gyntaf hon, mae eraill a minnau wedi treulio cryn amser ac 

ymdrech yn cynnal y momentwm dros weithredu dros afonydd. Fodd bynnag, rhaid inni bellach wynebu’r realiti 

sobreiddiol bod ein hafonydd yn parhau mewn cyflwr ecolegol peryglus, bod tai y mae dirfawr eu hangen yn dal 

heb eu datblygu, a bod rheolwyr tir yn aml yn teimlo eu bod wedi’u cau allan o’r drafodaeth. Drwy’r cyfan, mae 



 

   
 

ansawdd dŵr ac afonydd yn parhau’n un o’r prif faterion y mae aelodau’r cyhoedd yn ysgrifennu ataf i fynegi 

pryder yn ei gylch. 

Fel y gwyddoch, mae’r argyfwng dŵr yng Nghymru yn fwy na phroblem cydymffurfio â ffosfforws mewn ACAau 

afonol yn unig. Mae cyflwr ein hafonydd a’n dyfrffyrdd yn argyfwng ecolegol ac iechyd y cyhoedd sy’n effeithio ar 

fywoliaethau, cymunedau a llesiant pobl, ac ni fydd effeithiau newid hinsawdd ond yn gwaethygu’r sefyllfa. Rhaid 

i’r Llywodraeth newydd weithredu’n gyflym i fynd i’r afael â’r argyfwng croestoriadol hwn a chyflawni’r 

diwygiadau a addawyd yn y Papur Gwyrdd ar Lywodraethu Dŵr ac yn eich ymrwymiadau maniffesto. 

Drwy ein gwaith gwrando gyda rhychwant eang o randdeiliaid, mae fy swyddfa wedi casglu corff sylweddol o 

dystiolaeth a gwybodaeth am ansawdd dŵr ac afonydd, ac rwyf wedi ceisio rhannu hynny â’r rhai sy’n gwneud 

penderfyniadau. Rwyf wedi ysgrifennu at Lywodraeth Cymru o’r blaen i gynnig fy nghefnogaeth wrth fynd i’r afael 

â’r mater hwn, gan gynnwys cyngor ar wella’r uwchgynadleddau afonydd; argymhellion statudol yn fy Adroddiad 

Cenedlaethau’r Dyfodol; ac ymateb ffurfiol i’r ymgynghoriad ar y Papur Gwyrdd ar Lywodraethu Dŵr. 

Mae’r sylwadau a gasglwyd yn y bwrdd crwn dŵr ar 17 Mehefin 2026 yn adeiladu ar y gwaith cynharach hwn ac 

wedi helpu i lunio ymhellach fy meddylfryd ynghylch y camau sydd eu hangen i wella ansawdd dŵr ledled Cymru. 

 

Crynodeb o’r materion a godwyd 

• Pwysleisiodd rhanddeiliaid fod angen ystyried adfer afonydd nid yn unig yn amcan amgylcheddol ond hefyd 

yn gyfle economaidd. Tynnodd y cyfranogwyr sylw at y potensial i ddenu mwy o fuddsoddiad cyhoeddus a 

phreifat drwy gydnabod gwerth economaidd gwasanaethau ecosystemau, rheoli llifogydd yn naturiol ac adfer 

bioamrywiaeth. Trafodwyd enghreifftiau megis marchnadoedd dalgylch a Chyfryngau at Ddibenion Arbennig 

fel dulliau o gynhyrchu incwm cynaliadwy i reolwyr tir, gan leihau costau hirdymor i gyfleustodau, busnesau a 

chyrff cyhoeddus. Nododd y cyfranogwyr hefyd y manteision ariannol sylweddol sy’n deillio o reoli 

maethynnau’n well mewn amaethyddiaeth, gan leihau llygredd a chostau gwrtaith fel ei gilydd. 

 

• Roedd pryder mawr ynghylch y rhwystrau yn y system gynllunio a rheoleiddio bresennol. Disgrifiodd 

rhanddeiliaid ddatblygiadau’n cael eu hatal mewn dalgylchoedd oherwydd cyfyngiadau maethynnau, a 

dadleuwyd bod prosesau trwyddedu cymhleth yn aml yn llesteirio atebion sy’n seiliedig ar natur. Roedd y 

cyfranogwyr o blaid rheoli dalgylchoedd mewn ffordd fwy targedig ac ar sail tystiolaeth, gan ddefnyddio 

modelu hydrolegol i roi ymyriadau ar waith lle y cânt yr effaith fwyaf. Galwyd hefyd am integreiddio cynllunio 

defnydd tir a thrwyddedu amgylcheddol yn well er mwyn mynd i’r afael yn fwy effeithiol â phwysau cronnol ar 

ddalgylchoedd afonydd. 

 

• Cytunodd y cyfranogwyr fod angen fframwaith rheoleiddio cryfach a mwy cyson. Er bod modelu dalgylchoedd 

yn awgrymu y byddai cydymffurfiaeth lawn â rheoliadau amaethyddol a’r diwydiant dŵr yn sicrhau 

https://futuregenerations.wales/cym/news/mae-angen-gweithredu-ar-frys-i-fynd-ir-afael-ag-ansawdd-dwr-afonydd-yng-nghymru-llythyr-at-huw-irranca-davies-as-dirprwy-brif-weinidog-ac-ysgrifennydd-y-cabinet-dros-newid-hinsawdd-a-mate/
https://futuregenerations.wales/cym/wp-content/uploads/sites/2/2025/05/Adroddiad-Cenedlaethaur-Dyfodol-2025.pdf
https://futuregenerations.wales/cym/wp-content/uploads/sites/2/2025/05/Adroddiad-Cenedlaethaur-Dyfodol-2025.pdf
https://futuregenerations.wales/cym/news/statement-the-new-government-must-rebuild-public-trust-and-take-bold-long-term-decisions-to-secure-a-sustainable-and-healthy-water-supply-for-future-generations/


 

   
 

gwelliannau sylweddol i ansawdd dŵr, codwyd pryderon ynghylch cyfraddau cydymffurfio isel a gallu gorfodi 

cyfyngedig. Pwysleisiodd rhanddeiliaid bwysigrwydd cynnal mesurau cadarn i reoli llygredd. Roedd 

cefnogaeth hefyd i gysoni cymorthdaliadau ffermio, rheoleiddio amgylcheddol ac amcanion rheoli 

dalgylchoedd o amgylch canlyniadau cyffredin. 

 

• Un thema a gododd dro ar ôl tro oedd yr angen am lywodraethu gwell, cyllid tymor hwy a chydweithio gwell. 

Tynnodd rhanddeiliaid sylw at effeithiau niweidiol cylchoedd cyllido blynyddol ar bartneriaethau dalgylch a 

byrddau rheoli maethynnau, gan arwain at golli arbenigedd ac amharu ar gyflawni. Teimlai llawer fod angen 

pwerau cryfach, cyfrifoldebau cliriach a chysylltiadau agosach â strwythurau gwneud penderfyniadau 

cenedlaethol ar gyrff dalgylch lleol. Galwyd hefyd am gydlynu mwy effeithiol rhwng y llywodraeth, 

rheoleiddwyr, cyfleustodau a phartneriaid lleol er mwyn cyflawni atebion integredig ar raddfa dalgylch. 

 

• Yn olaf, tynnodd y cyfranogwyr sylw at heriau mawr yn ymwneud â data, monitro a pholisi. Codwyd pryderon 

ynghylch dibynnu’n ormodol ar fesurau unigol (megis Ffosffad Adweithiol Hydawdd), effeithiau hirdymor 

ffosfforws etifeddol mewn priddoedd ac afonydd, dirywiad mewn gallu monitro, data amaethyddol o 

ansawdd gwael a systemau gwybodaeth tameidiog. Galwodd rhanddeiliaid am ddatblygu Cynllun Dŵr 

Cenedlaethol, gwneud mwy o ddefnydd o ddata gwyddoniaeth dinasyddion, gwella’r gwaith monitro a gosod 

targedau cenedlaethol cryfach ar gyfer lleihau maethynnau. Pwysleisiwyd hefyd bwysigrwydd osgoi oedi wrth 

ddiwygio rheoliadau a sicrhau bod addasu i newid hinsawdd yn cael ei integreiddio’n llawn i bolisi rheoli dŵr 

yn y dyfodol. 

Nid yw llawer o’r pwyntiau hyn yn newydd, ond mae’n werth eu hailbwysleisio. 

Camau gweithredu a awgrymir i Lywodraeth newydd Cymru 

1. Deddfu ar gyfer y tymor hir drwy strategaeth ddŵr genedlaethol statudol sy’n rhychwantu degawdau ac yn 

adeiladu’n uniongyrchol ar sylfeini’r Papur Gwyrdd ar Lywodraethu Dŵr. 

Sut — bydd y cam hwn yn creu fframwaith deddfwriaethol sefydlog, treigl sy’n ymestyn y tu hwnt i dymhorau 

gwleidyddol arferol, gyda lefelau priodol o gyllid a systemau cymorth rheoleiddio. Rhaid iddo sefydlu’r 

gorwelion cynllunio aml-ddegawd sydd eu hangen i foderneiddio seilwaith dŵr a sicrhau gwydnwch 

amgylcheddol yn wyneb pwysau hinsawdd sy’n cyflymu. 

Pam: Nid yw cyfnodau pum mlynedd presennol cyfleustodau ar gyfer rheoli asedau (cylchoedd AMP) na rheoli 

argyfyngau’n adweithiol yn strwythurol abl i ddatrys diffygion systemig mewn seilwaith. Ni ellir cywiro 

dirywiad ecolegol hirdymor ac ansefydlogrwydd hinsawdd drwy gylchoedd ariannol tymor byr; mae angen 

sicrwydd cynllunio dwfn dros ddegawdau. Bydd deddfwriaeth yn darparu’r sicrwydd hwn ac yn mynnu’r 

camau angenrheidiol. 

 



 

   
 

 

 

 

2. Integreiddio’r strategaeth ddŵr gyffredinol i’r system cynllunio defnydd tir, yn enwedig yr adolygiad sydd ar 

ddod o Cymru’r Dyfodol: Y Cynllun Cenedlaethol 2040 a’r cynllun datblygu cenedlaethol arfaethedig sy’n 

datblygu. Rhaid i ddulliau system gyfan o’r fath adeiladu ar gynllunio amgylcheddol fel y prif sbardun ar gyfer 

canlyniadau buddiol lluosog, megis twf economaidd, gwydnwch hinsawdd, gwelliannau i iechyd y cyhoedd, 

strategaeth fwyd, diwylliant a threftadaeth. 

Sut: Rhaid i gynllunio gofodol, targedau tai rhanbarthol a seilwaith amaethyddol ystyried capasiti cynnal 

dalgylchoedd yn sbardun allweddol wrth bennu datblygiadau yn y dyfodol. Ar yr un pryd, byddai effeithiau 

cadarnhaol dyfrffyrdd iach ar iechyd y cyhoedd, llesiant cymunedol a threftadaeth ddiwylliannol leol yn cael 

eu plethu’n uniongyrchol i bolisi datblygu cenedlaethol. 

Pam: Yn hanesyddol, mae dŵr wedi’i ymyleiddio fel mater amgylcheddol ar wahân. Mae’r gweithio mewn 

seilos hwn wedi arwain at wrthddywediad polisi mawr lle mae datblygiadau tai, trafnidiaeth ac amaethyddol 

yn aml yn mynd y tu hwnt i gapasiti amgylcheddau afonydd lleol, gan niweidio’r ecosystem a llesiant pobl yn 

uniongyrchol. 

 

 

3. Rheoli anghenion lluosog drwy gydweithio, drwy ffurfioli a chyllido Partneriaethau Rheoli Dalgylchoedd i 

gymryd lle swyddogaeth Byrddau Rheoli Maethynnau Cymru. Gellid ymdrin â’r agweddau cyfreithiol ar hyn 

drwy’r broses ddiwygio dŵr. Dylid rhoi dyletswyddau statudol i’r partneriaethau dalgylch, wedi’u llywio gan 

Lythyr Cylch Gwaith Gweinidogol penodol (ar sail Cynllun Dŵr Cymru a haen gydweithredol y Cynllun Ffermio 

Cynaliadwy ar gyfer rheoli dalgylchoedd), a mynnu bod cymunedau lleol, rheolwyr tir, pobl ifanc a 

chynrychiolaeth uniongyrchol dros natur yn cael eu cynnwys yn ffurfiol yn strwythur y bartneriaeth. 

Sut: Er mwyn trosi strategaeth genedlaethol yn weithredu rhanbarthol cydweithredol, byddai Gweinidogion 

Cymru yn cyflwyno llythyr cylch gwaith ffurfiol i bob partneriaeth statudol er mwyn targedu cyflawni lleol ar y 

cyd, fel eu bod yn fwy na “siopau siarad”. Er mwyn sicrhau bod y byrddau hyn yn adlewyrchu anghenion eu 

cymunedau, rhaid iddynt, drwy fecanweithiau rhwymol, gyfethol trigolion lleol, rheolwyr a pherchnogion tir, 

lleisiau pobl ifanc ac eiriolwyr ecolegol i gyd-ddylunio a chyflawni mentrau adfer afonydd. 

Pam: Mae diffyg pŵer statudol a chyllid tymor byr tameidiog wedi cyfyngu ar fyrddau lleol a threfniadau 

rheoli maethynnau presennol. Byddai eu dyrchafu’n gyrff statudol, rhoi rolau allweddol iddynt wrth 

ddosbarthu cyllid ar draws dalgylch, a chynnwys y rhai sy’n gweithio ar y tir, y gymuned, pobl ifanc a llais 

natur yn uniongyrchol ar y bwrdd, yn meithrin cydweithio amlsector gwirioneddol a chytbwys. 



 

   
 

 

 

 

 

4. Atal dirywiad pellach yn ansawdd dŵr yn y dyfodol drwy sefydlu adferiad ecolegol cynhwysfawr dalgylchoedd 

yn un amcan statudol cyffredinol holl bolisi dŵr Cymru — gan fynnu bod pob cam arall yn dangos cyfraniad 

clir at y nod hwn — a chaniatáu ailstrwythuro’r ffordd y darperir gwasanaethau dŵr o amgylch model 

gweithredu sy’n seiliedig ar gydgyfnewid. 

Sut: Rhaid i bob gweithgaredd amlsector (o gymeradwyaethau cynllunio i arferion ffermio) gyfrannu mewn 

ffordd ataliol a mesuradwy at adfer dalgylchoedd. Mae’r newid patrwm hwn yn cynnwys datblygu model y 

darparwr dŵr yn un sy’n seiliedig ar gydgyfnewid, lle mae strwythur gweithredol ac ariannol y cyfleustod 

wedi’i gynllunio i adfywio’r dalgylch ffynhonnell y mae’n tynnu ohono a rhoi’n ôl iddo, gan gydnabod eu cyd-

ddibyniaeth. 

Pam: Mae strwythurau gorfodi etifeddol yn dibynnu ar fodel cosbi adweithiol — rhoi dirwyon a gorchmynion 

glanhau ar ôl i lygredd achosi dirywiad amgylcheddol eisoes. Drwy wneud adfer ecolegol yn brawf statudol 

pennaf ar gyfer pob gweithgaredd, rydych yn atal llygredd wrth ei ffynhonnell yn systematig ac yn sicrhau bod 

cyfleustodau dŵr yn gweithredu fel cyrff adferol, yn hytrach na chyrff echdynnol. 

 

 

5. Sefydlu “fframwaith monitro drwy gynnwys” cynhwysfawr, gan symud tuag at fodel llywodraethu mwy 
gwasgaredig sy’n integreiddio’n ffurfiol bob ffynhonnell ddata a phob darparwr data i un platfform 
mynediad agored sydd ar gael i bawb. Sicrhau bod y rhai sy’n gwneud penderfyniadau yn cael eu 
grymuso i ddefnyddio’r data hwn i wneud penderfyniadau wedi’u blaenoriaethu ar gyfer ein 
hamgylchedd dŵr. 
 
Sut: Creu platfform dalgylch tryloyw sy’n wynebu’r cyhoedd ac yn cyfuno sawl ffynhonnell ddata. Mae 

hyn yn cynnwys cyfuno monitro statudol swyddogol (gan Cyfoeth Naturiol Cymru a metrigau 

cyfleustodau dŵr) â data amser real a gynhyrchir yn uniongyrchol gan wyddonwyr dinasyddion, clybiau 

pysgota, ymddiriedolaethau afonydd a chymunedau lleol. Yn hytrach na thrin cyfranogiad y cyhoedd fel 

ymarfer ymgynghori goddefol, mae’r model hwn yn gwreiddio data amgylcheddol a gydgynhyrchir 

wrth wraidd cydymffurfiaeth, gan alluogi cymunedau i olrhain iechyd dalgylchoedd, nodi ffynonellau 

llygredd a dwyn y rhai sy’n gwneud penderfyniadau i gyfrif yn weladwy. 

 

Pam: Mae nifer o resymau pam mae angen hyn ar frys. Yn gyntaf, mae integreiddio pob ffynhonnell 

ddata sydd ar gael yn galluogi’r asesiad mwyaf cynhwysfawr o gyflwr ein dyfrffyrdd, gan greu llinell 

sylfaen fwy gwybodus ar gyfer nodi camau wedi’u blaenoriaethu. Dylai hyn sicrhau bod arian yn cael ei 



 

   
 

gyfeirio at yr atebion mwyaf priodol ac effeithiol sy’n targedu achosion y dirywiad. 

Yn ail, mae ymddiriedaeth y cyhoedd wedi’i herydu’n ddifrifol gan ddata tameidiog ac aneglur a 

goruchwyliaeth fiwrocrataidd o’r brig i lawr. Mae gwir gynnwys o dan y Ddeddf yn mynnu symud y tu 

hwnt i ymgysylltu symbolaidd at stiwardiaeth weithredol a rennir. Drwy gydnabod ac integreiddio data 

dan arweiniad cymunedau ochr yn ochr â metrigau statudol swyddogol, rhoddir yr offer i ddinasyddion 

gydberchnogi atebion amgylcheddol, gan roi’r grym i fonitro, diogelu ac adfer afonydd lleol yn 

uniongyrchol yn nwylo’r bobl sy’n byw wrth eu hymyl. 

 

Disgwyliadau a’r Camau Nesaf 

Wrth inni geisio trosi’r egwyddorion hyn yn gyflawni, mae’n hanfodol cydnabod sut mae’r camau hyn yn 

sail sylfaenol i amcanion llesiant Cymru. Fel y nodais yn fy llythyr ar 22 Mai ynghylch addasu i newid 

hinsawdd, mae’r atebion sydd eu hangen i wella ansawdd ein dŵr yn eu hanfod yr un fath â’r rhai sydd 

eu hangen i feithrin gwydnwch hinsawdd cenedlaethol: 

• Rhoi atebion sy’n seiliedig ar natur ar waith 

• Ehangu Rheoli Llifogydd yn Naturiol ar raddfa dalgylch; a 

• Grymuso a gwobrwyo ein cymuned ffermio i weithredu fel prif stiwardiaid y dirwedd — a 

fydd ar yr un pryd (a) yn glanhau ein hafonydd a (b) yn diogelu ein cymunedau rhag yr 

eithafion newidiol a ddaw yn sgil ein hinsawdd sy’n newid. 

 

Ni allwn bellach drin yr heriau cydgysylltiedig hyn fel tasgau ar wahân; maent yn gamau sylfaenol sydd 

eu hangen i sicrhau goroesiad ein cymunedau a rhaid eu hystyried drwy weithredu integredig. 

I’r perwyl hwnnw, rwy’n awyddus i ddeall eich camau nesaf pendant a’ch amserlenni diffiniol. Yn 

benodol, hoffwn eglurder ynghylch sut y bydd eich diwygiadau sydd ar ddod i lywodraethu dŵr yn cael 

eu hintegreiddio’n benodol ag ymrwymiadau eraill ar draws y llywodraeth, megis cynllunio gofodol, yr 

adolygiad o Cymru’r Dyfodol, Strategaeth Fwyd newydd i Gymru, a’r Cynllun Gweithredu ar yr Hinsawdd 

a Natur. 

Mae’r cyngor a gyflwynir yn y llythyr hwn yn dangos bod fy swyddfa’n gwrando’n weithredol ar ystod 

eang o leisiau ledled Cymru. Mae rhagor o gyfarfodydd ac ymweliadau yn y dyddiadur. Yn yr un modd, 

hoffwn bwysleisio ein parodrwydd llwyr i gydweithio â’ch tîm i gyd-ddylunio atebion ymarferol. 

Yn y pen draw, rydym yn gofyn am eich sicrwydd bod eich ymrwymiad i weithredu yn cyd-fynd â brys y 

cais a wnaed gan ein cymunedau a’r bobl ifanc sy’n cymryd rhan mewn mentrau ar lawr gwlad megis 

Grŵp Arweinyddiaeth Ieuenctid Wysg. Maent yn mynnu ymrwymiad gweladwy, wedi’i ddiogelu gan y 



 

   
 

gyfraith, i iechyd yr afonydd a’r amgylchedd y byddant yn eu hetifeddu; felly, credaf ei bod yn briodol 

gorffen fy nghyngor ichi yn eu geiriau hwy: 

 

“Mae ein hafonydd yn rhan annatod o’n bywydau bob dydd ledled Cymru. Mae’r syniad o 

golli eu hiechyd a’u hamrywiaeth drwy ddiffyg diwydrwydd yn ymddangos yn hurt. Ond 

gallai hynny’n hawdd fod y realiti trist sy’n datblygu yn ystod fy oes oni chymerir camau 

mwy radical. Mae llawer ohonom yn gweithio’n ddyfal i geisio gwella ein hafonydd. Ar hyn 

o bryd, mae hyn yn teimlo fel brwydr i fyny’r allt. Gofynnaf yn ostyngedig ichi wneud 

popeth o fewn eich gallu i wneud penderfyniadau sy’n adfer ein hafonydd i gyflwr iachach 

ac i roi mwy o gefnogaeth i’r rhai sydd eisoes yn gwneud y gwaith hwn. Dyma’r hyn yr 

hoffwn i a llawer o’m cyfoedion ei weld: gweithredu gwirioneddol dros yr afonydd sy’n 

cynnal ein bywydau; gweithredu sy’n ein grymuso i arwain.” 

Gwion Thomas, un o drigolion Crai, Grŵp Arweinyddiaeth Ieuenctid Wysg 

 

Edrychaf ymlaen at gydweithio â chi i wella ansawdd afonydd a dyfrffyrdd. Drwy gydweithio, gallwn sicrhau bod y 

penderfyniadau a wneir heddiw yn gwella llesiant Cymru yn awr ac ar gyfer cenedlaethau’r dyfodol. 

Yn gywir, 

 

Derek Walker 

Comisiynydd Cenedlaethau’r Dyfodol Cymru 

Cc: 

 

James Evans AS, Cadeirydd y Pwyllgor Newid Hinsawdd a Materion Gwledig 

Rhodri Asby, Cyfarwyddwr Dros Dro Newid Hinsawdd a Chynaliadwyedd Amgylcheddol 

Atodiad 1 — Nodiadau o drafodaeth y Bwrdd Crwn Dŵr, 17 Mehefin 2026. 

Thema 1: Fframio adfer afonydd yn economaidd 

Y sail dystiolaeth dros natur fel ased economaidd 

• Er bod y cyfranogwyr yn awyddus i sicrhau bod adfer natur yn cael ei werthfawrogi fel 
canlyniad, cydnabuwyd bod y budd economaidd wedi’i danseilio’n draddodiadol, ar draul 
cyflawni. Awgrymodd rhai rhanddeiliaid y dylid ailfframio adfer bioamrywiaeth a lliniaru 
llifogydd yn naturiol yn allbynnau y gellir rhoi gwerth ariannol arnynt, er mwyn gwneud 
buddsoddiad cyfalaf mewn seilwaith sy’n seiliedig ar natur yn fwy deniadol i randdeiliaid 
cyhoeddus a phreifat. 

 

Data gweithredol ar Gyfryngau at Ddibenion Arbennig (SPVau) 

• Tynnodd y cyfranogwyr sylw at ddull partneriaethau’r Gororau sy’n defnyddio Cyfryngau at 
Ddibenion Arbennig i gyfuno gwasanaethau ecosystemau yn unedau y gellir buddsoddi 
ynddynt. Nodwyd bod y strwythurau hyn yn galluogi rheolwyr tir i sicrhau incwm marchnad 
cynaliadwy, gan alluogi busnesau, darparwyr cyfleustodau ac awdurdodau lleol i leihau 
costau argyfwng hirdymor yn ymwneud â’r hinsawdd a seilwaith. Mae Sefydliad Gwy ac 
Wysg yn dilyn dull tebyg. 

Dadansoddi cyfuno ffrydiau cyfalaf 

• Awgrymodd rhanddeiliaid fod cyfle i gyfuno cyllidebau gwydnwch asedau endidau seilwaith 
masnachol mawr (megis y Grid Cenedlaethol neu Network Rail) yn erbyn risgiau hinsawdd. 
Codwyd y cysyniad o gyfuno ffrydiau cyllido — a’r heriau wrth wneud hynny — a chytunodd 
llawer y byddai hyn yn fecanwaith allweddol ar gyfer sicrhau buddsoddiad. 

 

Pennu diben statudol i gyfleustodau a chynllunio systemau 

• Tynnodd rhanddeiliaid sylw at yr angen i osod dibenion amgylcheddol statudol ar gwmnïau 
dŵr, gan adleisio’r ddyletswydd i reoli adnoddau naturiol yn gynaliadwy a ddeddfwyd yn 
Neddf yr Amgylchedd (Cymru) 2016. Dadleuwyd y byddai ei gwneud yn ofynnol yn gyfreithiol 
i gynlluniau busnes cyfleustodau roi sylw i egwyddorion amgylcheddol cenedlaethol yn 
helpu’n fwy effeithiol i droi cwmnïau dŵr yn asiantau adfer. Codwyd hefyd y berthynas â’r 
Cynlluniwr Systemau Cenedlaethol a ragwelir yn y Papur Gwyrdd. 

 

Data agronomegol a data gwydnwch ariannol ar ffermydd 

• Mae tystiolaeth gan WWF yn awgrymu bod y fframio economaidd yn ymestyn yn 
uniongyrchol i’r sector amaethyddol, lle gall maethynnau a gollir olygu gwastraff ariannol i 
fusnesau fferm. Cyfeiriwyd at amcangyfrifon data agronomegol sy’n nodi bod gwastraffu’r 
adnoddau nitrogen sydd ar gael yn costio tua £21–£52 yr hectar y flwyddyn i ffermwyr y 
Deyrnas Unedig mewn gwrtaith synthetig yn eu lle, gan gynrychioli colled economaidd 
genedlaethol flynyddol o £397 miliwn. Gyda chostau cynhyrchion o’r fath yn codi, a chost 



 

   
 

amgylcheddol eu cynhyrchu, byddai cyllidebu a rheoli maethynnau’n well yn sicr yn dod â 
nifer o fanteision i’r gymuned amaethyddol. 

Thema 2: Cynllunio defnydd tir 

  
Tystiolaeth o dwf rhanbarthol wedi’i lesteirio a sefyllfaoedd tai di-dor: 

• Er gwaethaf y pwyslais a’r buddsoddiad yn y maes hwn, mae datblygu yn parhau’n segur 
mewn rhai dalgylchoedd gwledig yng Nghymru. Clywodd y cyfarfod fod rhewi trwyddedau ar 
gyfer datblygiadau tai a masnachol newydd yn nalgylch Dyfrdwy wedi rhwystro ardal dwf 
genedlaethol ddynodedig ac atal buddsoddiad rhyngwladol. Gall cynlluniau lliniaru fod yn 
anodd eu rhoi ar waith, yn enwedig pan fyddant yn hyrwyddo atebion sy’n seiliedig ar natur, 
oherwydd materion trwyddedu (gweler isod). 

 

Rhwystrau rheoleiddio i gyflawni 

• Ailadroddodd rhanddeiliaid eu pryder ynghylch y diffyg cynnydd wrth liniaru effeithiau. Er 

bod atebion sy’n seiliedig ar natur, megis gwlyptiroedd integredig, yn weithredol dros y ffin, 

gall llywio sianeli presennol Cyfoeth Naturiol Cymru ar gyfer caniatâd a thrwyddedau 

rheoleiddiol fod yn rhwystredig. Cododd llawer o gyfranogwyr hyn fel rhwystr i ddatblygu 

cynlluniau lliniaru y gellir eu hehangu ar lawr gwlad. 

  

Modelu dalgylchoedd ar sail data 

• Nid yw dulliau rheoleiddio cyffredinol bob amser yn arwain at yr ymyriadau cywir. Cyfeiriodd 

WWF Cymru at ei dystiolaeth ar sail modelau hydroleg a chemeg, a ddangosodd fod 

proffiliau cludo maethynnau’n amrywio’n sylweddol yn ôl daearyddiaeth a daeareg. Byddai 

hyn yn galluogi ymyriadau targedig i gael eu rhoi ar waith lle y byddent fwyaf effeithiol ar 

raddfa dalgylch, gan ddatgloi datblygiadau sydd wedi’u hatal. Nododd rhanddeiliaid hefyd 

waith modelu ar afonydd Gwy ac Wysg (gweler Porth Rheoli Maethynnau Wysg) â’r un 

amcanion. 

 

Pwysau cronnol ar ddalgylchoedd 

• Galwodd rhanddeiliaid am integreiddio, hyfforddiant a chymorth gwell i sicrhau bod cyrff 

trwyddedu’n gallu ystyried effeithiau cronnol yn well ar raddfa dalgylch. Tynnwyd sylw at y 

cynnydd mewn unedau dofednod yn nalgylch Gwy fel enghraifft o annigonolrwydd y system 

bresennol (codwyd mynediad at ddata, hyfforddiant, gwybodaeth staff ac ati fel problemau 

sy’n gwaethygu’r sefyllfa). Cyfeiriodd WWF at ddata barn y cyhoedd sy’n dangos bod 77% o 

ddinasyddion yn cefnogi gwneud penderfyniadau mwy integredig ar lefel afon. 

 



 

   
 

Thema 3: Rheoleiddio a gorfodi 

Y sail dystiolaeth ar gyfer y lefel reoleiddio sylfaenol 

• Mae modelu dalgylchoedd yn awgrymu bod sicrhau cydymffurfiaeth 100% â rheoliadau 

cwmnïau dŵr a rheolau ffermio yn sicrhau’r gostyngiadau cyflymaf a mwyaf sylweddol 

mewn maethynnau yn y tymor agos. Fodd bynnag, tynnodd rhai cyfranogwyr sylw at 

bryderon nad yw’r llinell sylfaen reoleiddiol bresennol yn ddigon cadarn, gyda bylchau 

sylweddol mewn cydymffurfiaeth yn cyfyngu ar effeithiolrwydd rheoleiddio amaethyddol ac 

amgylcheddol. 

• Nododd rhanddeiliaid fod gosod lefel reoleiddio sylfaenol glir a chadarn yn angenrheidiol i 

sicrhau mai dim ond arferion sy’n mynd yn wirioneddol y tu hwnt i ofynion cyfreithiol sy’n 

sbarduno cymhellion ariannol cyhoeddus. Deallwn fod data arolygu Cyfoeth Naturiol Cymru 

yn dangos, er bod cydymffurfiaeth lawn â’r Rheoliadau Rheoli Llygredd Amaethyddol wedi 

codi’n ddiweddar i 41%, fod bwlch sylweddol yn parhau. Cyfeiriodd rhanddeiliaid at 

newidiadau arfaethedig i reoliadau taenu fel ffynhonnell o ddryswch pellach mewn darlun 

sydd eisoes yn gymhleth. Mae angen sicrwydd. 

 

Gallu gweithredol a phwerau sancsiynau sifil 

• Mae pryderon yn parhau ymhlith rhanddeiliaid nad oes gan Cyfoeth Naturiol Cymru y 

pwerau na’r adnoddau i orfodi’n ddigonol yn erbyn diffyg cydymffurfio. Nid yw ychwaith yn 

gallu gosod dirwy neu sancsiwn ar lefel a fyddai’n wir ataliad i lygrwyr mynych. Nododd rhai 

yn y cyfarfod fod rhai sefydliadau mawr yn cael eu gweld fel pe baent yn syml yn “talu i 

lygru”, gan fod y dirwyon yn llai beichus na mabwysiadu systemau nad ydynt yn llygru. 

 

Cyfnodau caeedig 

• Ni argymhellodd yr adolygiad annibynnol dan gadeiryddiaeth Dr Bolton o’r Rheoliadau 

Rheoli Llygredd Amaethyddol ddileu’r gofynion gorfodol ar gyfnodau caeedig na storio slyri. 

Yn hytrach, cyflwynwyd tystiolaeth sy’n dangos bod twf cnydau a glaswellt wedi’i gyfyngu’n 

sylweddol yn ystod misoedd y gaeaf, gan arwain at alw biolegol isel iawn am faethynnau 

ychwanegol. Ar yr un pryd, mae tywydd gwlyb hirfaith yn ystod y cyfnod tymhorol hwn yn 

cyfyngu ar allu’r pridd i amsugno, gan gynyddu’r perygl o ddŵr ffo maethynnau a llygredd 

dŵr gwasgaredig. 



 

   
 

• Nododd y cyfarfod fod angen i unrhyw ddewis arall yn lle Cyfnodau Caeedig ddarparu 

diogelwch amgylcheddol cyfatebol a chael ei ategu gan dystiolaeth gadarn. Cyfeiriodd llawer 

at argymhelliad Adolygiad Bolton y dylai taenu maethynnau fod yn gysylltiedig ag angen 

cnydau y gellir ei ddangos ac â risg isel o golli maethynnau, gyda data ac offer gwneud 

penderfyniadau gwell i gefnogi hyn. Ar yr un pryd, cydnabuwyd y gallai bodloni’r gofynion 

hyn roi beichiau technegol a gweinyddol ar ffermwyr, gan olygu o bosibl fwy o fonitro, profi 

pridd a chadw cofnodion. Daeth y drafodaeth i’r casgliad fod angen ateb cydweithredol sy’n 

diogelu ansawdd dŵr ac yn parhau’n ymarferol ac yn gymesur i fusnesau fferm. 
 

Atebolrwydd traws-sector a chysylltu cyllideb y Cynllun Ffermio Cynaliadwy 

• Ailadroddodd rhanddeiliaid ddull “cyfran deg” y llywodraeth flaenorol, gan alw ar y Cynllun 

Ffermio Cynaliadwy i wobrwyo dim ond camau sy’n mynd y tu hwnt i’r safon gyfreithiol 

ofynnol ac sy’n sicrhau canlyniadau wedi’u gwirio o ran diogelu dŵr. 

• Ystyriodd y drafodaeth bob haen o’r Cynllun Ffermio Cynaliadwy er mwyn targedu rheoli 

dalgylchoedd wrth ei roi ar waith. Roedd yr awgrymiadau’n cynnwys defnyddio’r Haen 

Gyffredinol i ehangu mesurau ffermio profedig sydd â thystiolaeth gref o leihau llygredd 

maethynnau, yn benodol parthau clustogi coediog neu brysgwydd, gwlyptiroedd a grëwyd, a 

chnydau gorchudd. Gellid integreiddio atebion sy’n seiliedig ar natur i’r Haenau Dewisol a 

Chydweithredol, gyda phecynnau rhanbarthol pwrpasol yn eu cryfhau drwy flaenoriaethu 

camau allweddol ar sail bregusrwydd lleol y dalgylch fel y’i nodir mewn cynlluniau rheoli 

dalgylchoedd rhanbarthol. Awgrymodd rhai rhanddeiliaid y gallai’r cronfeydd cydweithredol 

hyn gael eu cyd-ddylunio a’u rheoli gan Bartneriaethau Dalgylch neu Fyrddau Rheoli 

Maethynnau lle mae strwythurau llywodraethu priodol ar waith, fel yn achos Ffermio Bro. 

• Ochr yn ochr â’r dulliau mwy rhagweithiol hyn, awgrymwyd cau bylchau trwyddedu mewn 

perthynas â thaenu deunydd effaith uchel nad yw’n amaethyddol ar dir, gan gynnwys 

treuliad o dreulio anaerobig diwydiannol ac unedau dofednod dwys, drwy eu cynnwys o dan 

y Rheoliadau Trwyddedu Amgylcheddol. 

 

 
 
 



 

   
 

Thema 4: Cylchoedd cyllido 
 

Effeithiau gweithredol cylchoedd cyllido cyhoeddus tymor byr 

• Roedd consensws ymhlith y rhai a oedd yn bresennol ynghylch y niwed y mae cylchoedd 

cyllido cyhoeddus un flwyddyn yn ei achosi i’r gwaith cyflawni. Dywedodd cyfranwyr, yn 

enwedig y rhai sy’n gweithio mewn Byrddau Rheoli Maethynnau neu Bartneriaethau 

Dalgylch, fod dyraniadau cyllid blynyddol yn ei gwneud yn amhosibl cynnig sicrwydd swydd, 

gan arwain yn rheolaidd at golli staff medrus iawn ac erydu’r perthnasoedd ymddiriedus a 

feithrinwyd â chymunedau lleol, yn enwedig y gymuned ffermio. 

• Mae natur y math hwn o gyllid yn creu rhaglenni gwaith sy’n dechrau ac yn stopio, ac nid 

ydynt yn gwneud fawr ddim i ysbrydoli ymddiriedaeth y grŵp ehangach. 

• Yn ogystal, roedd llawer yn pryderu y gall llywodraeth ganolog weithiau ddosbarthu 

gwahanol gronfeydd cyhoeddus mewn ffordd sydd wedi’i datgysylltu oddi wrth y cynlluniau 

gweithredu lleol ar sail tystiolaeth a luniwyd yn fanwl gan bartneriaethau dalgylch ar lawr 

gwlad. 

 

Cysoni strategaeth a pholisi ar draws y llywodraeth 

• Roedd rhanddeiliaid yn glir bod mynd i’r afael â llygredd dŵr croyw yn mynnu chwalu 

strwythurau cyllido a pholisi tameidiog sy’n gweithio mewn seilos. Galwyd am fframwaith 

ariannol amlflwyddyn a all gysoni ysgogiadau statudol gwahanol — gan gynnwys cylchoedd 

buddsoddi cyfleustodau (AMP8), rheoliadau amaethyddol a chymorthdaliadau ffermio — o 

amgylch canlyniadau dalgylch cyffredin. 

 
 

 



 

   
 

Thema 5: Strwythurau llywodraethu 

Y strwythurau llywodraethu presennol: 

• Fel rhan o gynllun gweithredu ffosfforws y llywodraeth flaenorol, sefydlwyd byrddau rheoli 

maethynnau yn y dalgylchoedd ACA a oedd yn methu. Roedd cylch gorchwyl y byrddau hyn 

yn ei gwneud yn ofynnol iddynt lunio cynllun rheoli maethynnau. Ni roddwyd unrhyw 

bwerau ychwanegol iddynt; yn hytrach, gan eu bod yn gyfryngau dan arweiniad awdurdodau 

lleol, tybiwyd y byddai pwerau cyffredinol yr awdurdod lleol yn ddigonol i gyflawni’r nodau. 

• Ar yr un pryd, datblygodd partneriaethau neu fforymau dalgylch, gan fenthyca o fodel 

Asiantaeth yr Amgylchedd, o amgylch dalgylchoedd allweddol. Yr unig eithriad yw 

Partneriaeth Dalgylch Wysg, sy’n gweithredu model hybrid unigryw drwy’r ysgrifenyddiaeth 

yn Awdurdod Parc Cenedlaethol Bannau Brycheiniog. Drwy integreiddio dull cydweithredol, 

system gyfan partneriaeth dalgylch â threfniant llywodraethu ffurfiol bwrdd rheoli 

maethynnau, cydnabuwyd Wysg yn fwrdd rheoli maethynnau gan Lywodraeth Cymru at 

ddibenion cyllido ac adrodd. 

 

Tystiolaeth dros roi pwerau statudol 

• Mae rhanddeiliaid sy’n gweithio mewn byrddau rheoli maethynnau a phartneriaethau 

dalgylch yn nodi bod strwythurau o’r fath yn ei chael yn anodd ysgogi gweithredu amlsector 

oherwydd diffyg pwerau statudol priodol, gan eu troi’n aml yn “siopau siarad” heb ddigon o 

rym. 

• Roedd cefnogaeth yn y cyfarfod i gyllido a ffurfioli partneriaethau dalgylch fel eu bod yn 

adrodd yn uniongyrchol i’r Cynlluniwr Systemau Cenedlaethol newydd a gyflwynir drwy’r 

Diwygiadau Dŵr. Er mwyn galluogi penderfyniadau rhwymol ar y cyd ynghylch dyrannu cyllid 

rhanbarthol a chydymffurfiaeth amlsector, ystyriodd y cyfarfod y posibilrwydd o roi pwerau 

statudol ffurfiol neu ddyletswyddau cyfreithiol i’r grwpiau rhanbarthol hyn o dan Ddeddf yr 

Amgylchedd (Cymru) 2006. Nododd rhanddeiliaid fecanweithiau presennol megis “llythyrau 

cylch gwaith” statudol fel ffyrdd posibl o gyfarwyddo rhaglenni gwaith y grwpiau hyn. 

Roeddent hefyd yn awyddus i sicrhau bod mecanwaith ar gyfer cydweithio ar draws y 

byrddau neu’r partneriaethau dalgylch hyn. 

• Nododd y rhai sy’n rhedeg byrddau rheoli maethynnau ar hyn o bryd fod Llywodraeth Cymru 

yn arfer cynnal cyfarfodydd goruchwylio misol, a bod Cyfoeth Naturiol Cymru yn cynnal 

cyfarfod cydweithredol tebyg i fynd i’r afael â materion cynllunio. Nid yw’r cyfarfodydd hyn 

yn digwydd bellach. Cyfeiriwyd at ganfyddiadau ymchwil CaSTCo a’r angen i ddatblygu model 

cydweithredol sydd wedi’i wreiddio yn nhirwedd ddeddfwriaethol unigryw Cymru. Roedd 

https://castco.org/


 

   
 

galw cryf am fwy o gydlynu a chefnogaeth gan y Llywodraeth i bartneriaethau dalgylch a 

byrddau rheoli maethynnau ledled Cymru er mwyn gwella eu heffeithiolrwydd. 

 

Thema 6: Oedi rheoleiddiol 

Risgiau o oedi rheoleiddiol 

• Er i uchelgeisiau amgylcheddol blaengar Papur Gwyrdd Llywodraeth Cymru gael eu 

cydnabod ar y cyd yn y bwrdd crwn, roedd rhai yn y cyfarfod yn pryderu am y risgiau sy’n 

gysylltiedig â’r amserlen ddeddfwriaethol ddeng mlynedd a ragwelir. Rhybuddiwyd bod 

tystiolaeth eisoes o swyddogion yn gohirio penderfyniadau ar yr esgus eu bod yn aros am 

ganlyniadau diwygiadau hirdymor ledled y Deyrnas Unedig. 

 

Gwendidau rheoleiddio trawsffiniol 

• Mae rhanddeiliaid sy’n gweithio ar ddalgylchoedd trawsffiniol yn rhybuddio bod perygl i 

amcanion mwy blaengar Deddf Llesiant Cenedlaethau’r Dyfodol gael eu llyncu gan fodel 

rheoleiddio Lloegr oherwydd diffyg adnoddau i’w herio. 

 

Asesu’r gofynion llywodraethu pontio 

• Er mwyn lliniaru’r gwendidau strwythurol hyn, mae rhanddeiliaid yn galw am sefydlu 

fframwaith cadarn ar unwaith i lywodraethu trefniadau pontio. Rhaid i’r fframwaith hwn 

warantu cyfnodau penodol o orgyffwrdd sefydliadol a safonau gorfodi parhaus, er mwyn 

sicrhau na all darparwyr cyfleustodau, rheoleiddwyr a rheolwyr tir ddefnyddio’r amserlen 

pontio ddeddfwriaethol amlflwyddyn i ohirio buddsoddiadau cyfalaf gorfodol mewn 

seilwaith na chydymffurfiaeth reoleiddiol ar lawr gwlad. 

 

 

https://www.llyw.cymru/papur-gwyrdd-llunio-dyfodol-llywodraethiant-dwr-yng-nghymru?_gl=1*1y7l2uz*_ga*MTQ1OTA2NTYuMTc2MzY0NDIyOA..*_ga_L1471V4N02*czE3ODQ1NDQxNTEkbzE1JGcwJHQxNzg0NTQ0MTUxJGo2MCRsMCRoMA..


 

   
 

Thema 7: Cyfyngiadau metrigau statudol a data 

Ffosffad Adweithiol Hydawdd yn erbyn cyfanswm ffosfforws 

• Nododd y cyfarfod y gall canolbwyntio ar Ffosffad Adweithiol Hydawdd yn unig lesteirio 

mesurau ehangach ar draws dalgylchoedd, gan fod ymyriadau megis lleiniau clustogi a 

gwlyptiroedd yn gwella ansawdd dŵr yn gyffredinol ond yn llai effeithiol wrth leihau 

ffosfforws toddedig. Mae cyrraedd targedau Ffosffad Adweithiol Hydawdd yn aml yn gofyn 

am fesurau rheoli maethynnau mwy costus a chymhleth ar ffermydd, a allai fod angen cyllid 

cyhoeddus er mwyn eu mabwysiadu’n eang. 

 

Cronni ffosfforws yn y pridd a storfeydd etifeddol 

• Cyfeiriodd cyfranogwyr y cyfarfod at ddata o afonydd Gwy a Chleddau ynghylch yr hyn a 

elwir yn ffosffad etifeddol. Oherwydd y ffordd y mae porfeydd traddodiadol yn amsugno 

ffosfforws, mae maethynnau wedi’u gorwasgaru yn hanesyddol, gan arwain at storfeydd 

mawr o ffosfforws wedi’u dal mewn priddoedd, dŵr daear a gwaddodion gwely afon. Mae 

modelu’n dangos bod y croniad hwn yn creu oedi, sy’n golygu y bydd newidiadau cyfoes 

mewn rheoli tir yn cymryd blynyddoedd i arwain at welliant mesuradwy yn ansawdd dŵr 

afonydd. Mewn dalgylchoedd sydd â llwyth trwm, megis Cleddau Ddu, cyfeiriodd 

rhanddeiliaid at dystiolaeth fodelu sy’n rhagweld na fydd cydymffurfiaeth reoleiddiol 

sylfaenol ynghyd â chymhellion syml yn ddigon i gyrraedd trothwyon cadwraeth. Dadleuwyd 

y dylid trin y cronfeydd ffosfforws hanesyddol hyn fel her hirdymor ar wahân, sy’n gofyn am 

ymyriadau targedig i leihau eu heffaith ar ansawdd dŵr afonydd. 

 

Gwendidau mewn gallu monitro cenedlaethol a seilwaith polisi 

Mae rhanddeiliaid yn nodi bod diffyg data yn parhau ar draws dalgylchoedd Cymru o ganlyniad i 

ddirywiad hirdymor yng ngallu statudol Cyfoeth Naturiol Cymru i fonitro ansawdd dŵr. Mae bylchau 

polisi cenedlaethol yn gwaethygu’r bwlch gweithredol hwn fel a ganlyn: 

• Nitradau — nid oes safon ecolegol ffurfiol ar gyfer nitradau ar hyn o bryd o dan y 

Gyfarwyddeb Fframwaith Dŵr yng Nghymru na Lloegr; paramedrau dŵr yfed yn unig sy’n 

llywio’r gwaith o fonitro nitrogen, ac nid yw’r rhain yn cyd-fynd â throthwyon ecolegol ac 

maent yn cuddio un o brif achosion dirywiad afonydd. 

• Anghywirdeb cofnodion amaethyddol — mae setiau data amaethyddol y Llywodraeth yn hen 

ac yn anghyson; er enghraifft, mae cofnodion da byw Defra a’r Asiantaeth Iechyd Anifeiliaid 



 

   
 

a Phlanhigion yn cynnwys gwrthddywediadau mawr ynghylch niferoedd dofednod, gan 

danseilio mapio risg manwl ar lefel dalgylch. 

• Mae data’n parhau mewn seilos: Ar lefel strategol, mae data’n dal yn dameidiog ac yn 

anhygyrch. Cyfeiriodd rhanddeiliaid at y platfform rhannu data “Porth Dŵr Croyw Cymru”, 

sydd wedi arafu, ac at y diffyg Cynllun Dŵr Cenedlaethol cyffredinol. 

 

Bylchau mewn polisi cenedlaethol 

• Nododd cyfranogwyr y cyfarfod yr angen strwythurol am Gynllun Dŵr Cenedlaethol 

cynhwysfawr i reoli adnoddau dŵr, seilwaith hinsawdd ac allforion dŵr mawr i Loegr yn 

strategol yn wyneb pwysau cynyddol ar adnoddau dŵr. 

 

Integreiddio gwyddoniaeth dinasyddion 

• Roedd tystiolaeth gan yr ymddiriedolaethau afonydd a’r rhwydweithiau gwirfoddol a oedd 

yn bresennol yn awgrymu rhywfaint o flinder ymhlith rhanddeiliaid oherwydd bod data a 

gynhyrchir gan ddinasyddion yn cael ei wthio i’r cyrion yn sefydliadol. Cyfeiriodd y cyfarfod 

at dystiolaeth sy’n dangos ansawdd y wybodaeth a gynhyrchir gan brosiectau gwyddoniaeth 

dinasyddion — data manwl, wedi’i ddilysu, sy’n olrhain achosion byrhoedlog o lygredd a 

chynnydd sydyn mewn gwaddodion. Awgrymodd rhai rhanddeiliaid nad oedd y rheoleiddiwr 

yn gweithredu, er gwaethaf data cadarn am ddigwyddiadau mynych. 

 

Targedau deddfwriaethol a rhagamcanion bregusrwydd hinsawdd 

• Darparodd WWF Cymru ddata arolygon barn yn ymwneud â disgwyliadau’r cyhoedd o 

Ddeddf yr Amgylchedd (Egwyddorion, Llywodraethu a Thargedau Bioamrywiaeth) (Cymru) 

2026. Tynnodd WWF sylw at ddisgwyliad cyhoeddus cryf am fwy o atebolrwydd gan 

Lywodraeth Cymru a’i hasiantaethau, gyda 81% o ddinasyddion yn mynnu targed 

cenedlaethol i haneru’r maethynnau a gollir i’r amgylchedd erbyn 2035, a monitro 100% o 

gyrff dŵr yn weithredol erbyn 2030. Ar yr un pryd, mae modelau hinsawdd rhagfynegol yn 

dangos bod tymheredd byd-eang sy’n codi a llif afonydd is yn yr haf yn cyflymu blodau algâu 

gwenwynig, yn enwedig yn nalgylch Gwy. Mae’r dystiolaeth yn cefnogi integreiddio 

paramedrau addasu i newid hinsawdd i fetrigau statudol ar unwaith. 

 



 

   
 

Atodiad 2 — Cyfranogwyr y bwrdd crwn 

 

Enw Sefydliad 

Gail Davies Walsh Afonydd Cymru 

Gail Pearce Taylor Cyngor Sir Caerfyrddin 

Chris Smith Bwrdd Rheoli Maethynnau Dyfrdwy 

William Wilson Asesydd Diogelu’r Amgylchedd Dros Dro Cymru (dirprwy) 

Cyng. Elissa Swinglehurt  

Cyngor Sir Henffordd 

(Aelod Cabinet dros Ddiwylliant a’r Amgylchedd) 

(Cabinet Member for Culture and Environment) 

Helen Lucoq Landed Futures 

Cyng. Catrin Maby  

Cyngor Sir Fynwy 

(Aelod Cabinet dros Newid Hinsawdd a’r Amgylchedd) 

(Cabinet Member for Climate Change and the Environment) 

Rhian Thomas Cyfoeth Naturiol Cymru 

Paul Renfro Fforwm Arfordir Sir Benfro 

Cyng. Jackie Charlton  

Cyngor Sir Powys 

(Aelod Cabinet dros Bowys Wyrddach) 

(Cabinet Member for a Greener Powys) 

Dan Burgess Cyngor Sir Powys 

Peter Powell Ymddiriedolaeth Dyfrdwy 

Simon Evans Sefydliad Gwy ac Wysg 

Dr Eleanor Kean Hwb Gwybodaeth Wysg 

Hanna K Nuuttila Bwrdd Rheoli Maethynnau Gorllewin Cymru 

Jessica McQuade WWF Cymru 

Cath Lehane WWF Cymru 

 

Nodyn: Mae’r cofnod hwn yn adlewyrchu’r materion a’r safbwyntiau a godwyd gan grŵp amrywiol o randdeiliaid 

sy’n ymwneud ag ansawdd dŵr ac adfer afonydd. Ni ddylid cymryd ei fod yn awgrymu bod pob cyfranogwr yn 

cytuno â phob pwynt a fynegwyd. 

  

 


